
Situaziun generala: Agl ur d’ina
zona da pressiun aulta flessegia
aria humida enviers la Svizra. Oz
daventa quella zona da pressiun
aulta dominonta en nossa tiara.

Oz: Per gronda part su-
legliv. Las temperatu-
ras muntan duront
il di a 3 grads, la
notg a minus 5
grads. Ellas munto-
gnas vent dil nord-vest. El sid ed
ella Engiadina per gronda part
sulegliv. Temperaturas denter 1
grad e minus 4 grads.

Previsiuns: Gievgia e venderdis
el nord cuvretg e per part neiv. El
sid per gronda part sulegliv.

■ L’AURA DAD OZ

Pil pli sulegliv

(ap) La directura da sanadad
dal chantun da Turitg, Verena
Diener, na vul betg dar suenter
a las smanatschas da chauma
e smanatscha da sia vart cun
sancziuns. Diener ha pretendì
ch’ils medis assistents sajan mili-
tants e malfidads. Malgrà la cun-
vegna da venderdi passà tranter
ella ed ina delegaziun dals medis
assistents hajan quests «midà da
l’emprima en la quarta transmis-

siun». Diener vul animar ils spi-
tals da na simplamain betg ac-
ceptar la chauma el sectur admi-
nistrativ. Quels hajan la pussai-
vladad da relaschar: Admoni-
ziuns, reprimandas enfin desdir
la plazza. Ils medis han decidì da
na lavurar ils 16 da december
sch’il chantun na contraheschia
pertutgant in contract general.
Mo il menaschi d’urgenza duai
vegnir execuì.

Escalaziun da la chauma 
dals medis assistents

Ils commembers da l’Uniun svizra da medis assistents e medis superiurs
na vulan betg acceptar la situaziun actuala e sustegnan lur collegas da
Turitg. KEYSTONE

Ils rumians dalla Surselva: Gest pressiai e pachetai sco regals… CARICATURA G. URSCH

SF DRS: Lingua tudestga
memia dominanta?

■ (anr) Il cussegl dal public da
la Televisiun svizra (DRS) gia-
vischa che la prima chadaina
da televiun (SF) resguarda da-
pli er l’optica da la Svizra fran-
zosa e taliana en emissiuns
d’infurmaziun. Causa la fane-
stra da program è la situaziun
per la Rumantschia in pau dif-
ferenta. En la radunanza da
gievgia passada ha il cussegl dal
public discutà «l’Idée Suisse». I
sa tracta qua da l’intent d’en-
grondir en avegnir las emissiuns
d’infurmaziun en quel senn che
temas impurtants or d’autras re-
giuns da lingua vegnian er re-
spectads. En pli duessan tar te-
mas naziunals vegnir resguarda-
das pli ferm er las opticas da la
Svizra franzosa e dal Tessin. Te-
nor atgnas indicaziuns ha il cus-
segl dal public fatg mardi questa
proposta a schefredactur Peter
Studer ed al schef da las novitads
svizras da la revista dal di, Anto-
nio Antoniazzi. A l’avis dal cus-

segl vegna rapportà tar blers te-
mas naziunals or da la perspec-
tiva da la Svizra tudestga. Num-
nadamain saja quai surtut il cass
tar las infurmaziuns or dal parla-
ment.

E l’optica rumantscha?
Tenor las infurmaziuns dal presi-
dent dal cussegl dal public da la
CRR, Schimun Lemm, è la situa-
ziun per il rumantsch differenta.
«Nossa lingua ha qua ina posi-
ziun speciala: Siond che la Ru-
mantschia ha ina fanestra da pro-
gram en la chadaina da la televi-
siun SF nun è la situaziun cum-
parabla cun quella da las autras
duas linguas naziunalas. L’emis-
siun «Telesguard» per exempel
rapporta trais giadas l’emna da
quai che capita tar las Ruman-
tschas ed ils Rumantschs. A par-
tir dal proxim onn vegn il pro-
gram rumantsch perfin schlar-
già. A partir dal mais avust 1999
vegn il Telesguard mussà

tschintg giadas l’emna, da glin-
desdi fin venderdi.»

«Fiss fauss da reclamar!»
Il directur da la Televisiun e dal
Radio rumantsch Chasper Stupan
è perfin da l’avis che la situaziun
dal rumantsch tar la televisiun SF
saja fitg buna. «Nus avain la pus-
saivladad da mussar noss pro-
gram sin la chadaina da televi-
siun la pli gronda da la Svizra. E
causa che las emissiuns han sutti-
tels ed èn cun quai bilinguas las
enclegian er noss convischins da
lingua tudestga. Perquai sun jau
da l’avis che la Rumantschia pos-
sia esser cuntenta uschia e ch’i fiss
fauss da reclamar», manegia Stu-
pan. En pli manzuna el las cifras
d’aspectaturs da las emissiuns ru-
mantschas. «En media guardan
mintga jada sur 170 000 persu-
nas il Telesguard. Damai nun èn
quai be ils Rumantschs che s’in-
teressan per las novitads ruman-
tschas.»

Ignorà 1848 ed anc ditg
suenter la Rumantschia

■ (anr) 1998 è en plirs reguards
in onn commemorativ. Bain la
pli impurtanta – ed era festi-
vada cun diversas occurrenzas
uffizialas – è l’existenza dal
stadi federal dapi 150 onns. En
sasez stuessan RumantschAs
struschamain discurrer da
«noss stadi», siond che da nus
n’è vegnì prendì uffizialmain
zunt nagina enconuschien-
tscha en connex cun la funda-
ziun da la confederaziun 1848.
En la constituziun federala dals
12 da settember 1848 vegn con-
statà en l’artitgel 109 il suan-
dant: «Ils trais linguatgs princi-
pals da la Svizra, il tudestg, fran-
zos e talian, èn las linguas naziu-
nalas da la confederaziun.» In ul-
teriur mussament da lez onn, che
la «naziunalitad rumantscha»
n’existeva nagliur uffizialmain,
resorta era dal rapport da la
NZZ davart l’elecziun da l’em-
prim cussegl federal ils 16 da no-
vember 1848. Cun il suttitel «In

collegi equilibrà» vegn constatà:
«Tuttas trais naziunalitads: La
tudestga, franzosa e taliana,
omaduas confessiuns, la prote-
stanta e la catolica, èn repre-
schentadas en il cussegl federal.
Plinavant era tuttas nianzas da la
partida progressiva (liberala) cun
ils ‘plauns ed andetgs’.» La cum-
posiziun dal cussegl federal na
dastgia dentant betg esser memia
heterogena. Da beneventar èsi
perquai ch’ils aristocrats cun lur
conservativs simpatisants n’èn
betg vegnids risguardads.» Uschè
lunsch l’optica da la NZZ.

Malgrà ch’igl ha dà parlamen-
taris federals rumantschs dapi la
fundaziun dal stadi da 1848 è la
«naziunalitad rumantscha» re-
stada uffizialmain ditg nunexi-
stenta per la confederaziun. Era
en la constituziun revidida 1874
(ch’è cun bleras midadas e cum-
pletaziuns anc adina en vigur) sa
clomi en l’artitgel 116 tuttina
sco en la constituziun da 1848.

1938 – suenter 90 onns stadi fe-
derativ – daventa il rumantsch
linguatg naziunal e schizunt pir
1996 era lingua uffiziala.

Almain prender 
enconuschientscha

Retrospectivamain fai surstar fitg
che la Rumantschia ha acceptà
bunamain 100 onns che ses lin-
guatg è vegnì ignorà totalmain
dal stadi da 1848. Igl ha enconu-
schentamain duvrà il ferm
squitsch dal faschissem talian
cun sias aspiraziuns irredentisti-
cas per dar al rumantsch almain
il status da lingua naziunala
1938 e prest 150 onns per al
declarar uffizial. En sasez avess la
«naziunalitad rumantscha» pia
da «festivar» be ils 60, respectiv
dus onns da «ses» stadi federal.
Ma uschia na vulain nus tuttina
betg esser. Dentant èsi inditgà da
prender enconuschientscha da
quest fatg e d’al tegnair en (pauc)
buna memoria.

